
Kinatulod Gunu 

 

Um-umag gapus jit kinatulod ud Gunu. 

 

Si Gunu siyad osa un natulod a vuvya-is tun Vyanaw... Haji osan, ay, si haja Gunu, si 

Gunu, majaman manivul, manapil hi unas. Aji kad, ma-avus kad jin japil, utuwon na payon jit 

jinapil na ot man-utu si inti. Ta hajajit lallalaki mit, ummajayu ja ta umoy ja nan-u-uma kan ja 

umoy nangayaw pay jajin ujum. 

 

Ot inggaw ja ud tagu un nalpus tun savyali un tribu, un ija sumlung hitun Vyanaw. Ot 

gapu ta, ay, kit man-ud-ujan. Jumatong ja man hijit manivulan Gunu, ot saludsujon ja kan Gunu, 

ay, saludsujon Gunu, “Nga na ayan yu?” kan kanu ud Gunu.  

 

“Umoy kami sulungon Vyanaw,” kan ja kanu nga asan ja tigammu nga inggaw ja on hin 

pitan ji Ivyanaw. 

 

“Awniyan, ajayyuwan pay yan Vyanaw. Awni yan ta ma-utu nat inti ta mangan kayu yan 

usnat inti ta isu pay mamilog yu hinat jalan,” kan kanun Gunu.  

 

Ot majamjama kad hiji, ummoy si Gunu nangilokwas si vyasi. Nangilokwas si vyasi tay 

ajun vyasi ja tay aju ji unas ja. Ay kit pumipiya ji man-i-inum jajit vusul a tay na-oklan ja 

ngarud. Hajiton, ma-ulaw jajit vusul, nangkasuyop ja on. Ot apag-isu pay nga ma-utu ji inti un 

utuwon ud Gunu. 

 

Alan kanun Gunu jit gijuy a ulos un tinutu ja un kublit ji kayu ot ina isawsaw hijit inti. Ot 

asi na ot umoy ipajalapus hijit atan jaji vusul a masusuyop. Kit simpulu kanu jaji un vusul. Awni 

kanu man hiji on, pumanakul ja kanun man-anap hijit gaman ja. Inggaw akit a ilan ja, 

vavyalangon jan man-isavid sijit gaman ja on a, tay, noka, uray nu vulun ja, jongpaton ja on. Ot 

asin kanu pay Gunu aminon ikapus jijan abnga-on. Asina aminon potjon ji vyagang ja. 

Kit si Gunu, hatun Lappak, siyad nanlappakan Gunu usjajit vusul. Isu nga na-ipangajan 

Lappak hin satun. Kit awad jin Lappak ud Pattikyan nga hiyad nanlappakan ud Gunu. Tattan, hat 

nan-ijawatan jas jajit vusul a pinatoy ud Gunu, hatun kapon hitun A-angngutan. Ipangajan jan A-

anngutan hin satun ta aji na kanu ma-angut jit inaw jajit vusul a ta na-amin jan natoy. Na-amin 

jan nalpos. Isu nga impangajan jan A-anggutan jin lukung a haji.  

 

Ot siyaji jin nansasalbar Gunus jin ilid Vyanaw, tay asana inuway jit lalaki on, tay 

nampanunut si rimidyu na un namatoy na si vusul. Tay inamin nan vinulaw jija si inti. Tay 

napujut jit inti man, siya jin insagad sijit atan jajin masusuyop nga siyaji jin namatayan ud Gunu, 

nga siya jin makapalaglagipan pay kan Gunu sin nansisave nas tun Vyanaw tay pinatoy na amin 

jajit vusul umoy mangayaw.  

 

Hiyaji jin patingga jin ka-um-umagan kinatulod Gunu. 

